
    As crenzas dos antigos gregos


  




  

    O que chamamos “antiga Grecia”, ocupaba o sur da península dos Balcáns, todas as illas do mar Exeo e as costas occidentais da Asia Menor. Ademais, os gregos fundaran colonias en España e en Francia, no sur de Italia e Sicilia e no norte de África. Tamén estableceron factorías nas costas dos Dardanelos, no mar de Mármara e no mar Negro.




    A natureza dividiu a Grecia continental en tres zonas: a do norte, a do centro e a do sur. As rexións máis coñecidas naqueles tempos eran: no norte, Epiro, Tesalia e Fócide; no centro, Beocia e Ática; e, no sur, Mesenia, Laconia e Argólide. Este extremo sur daquela Grecia chamábase Peloponeso.




    Foron famosas as illas de Creta, Lesbos, Quío, Samos, Rodas, Eubea, Delos e Paros.




    Os antigos poboadores de Grecia cultivaban viñedos, cereais e oliveiras. Gozaban dun clima tépedo e de fermosas paisaxes, malia que o chan non era moi fértil. Isto fixo que dedicasen os mellores esforzos á gandería e chegaron a ter grandes fatos de ovellas, cabras, porcos e cabalos.




    Dende épocas moi remotas, os gregos foron bos navegantes e, como todos os pobos daqueles afastados tempos, a súa historia está chea de guerras. Guerras de defensa e guerras de conquistas en expedicións agresivas, que foron o comezo da expansión dos seus dominios ó longo das costas do Exeo e de todo o Mediterráneo.




    Hai máis de vinte e oito séculos, os gregos das illas do mar Exeo e da Grecia continental crearon uns deuses que aínda nos nosos días teñen vixencia, non relixiosa pero si literaria.




    Estes deuses, adoptados e adaptados polos romanos, pasaron a formar parte do que chamamos “cultura occidental” e, de feito, entraron tamén na nosa imaxinación, formando algo así como un subconsciente cultural.




    É usual dicir, por exemplo, cando contemplamos unha grande obra, que é unha obra de “titáns”. Se alguén executa unha empresa perigosa falamos dunha “odisea”. Cando vemos unha persoa bonita, representámonos a Venus ou a Apolo. Unha deportista pode recordarnos á Diana cazadora. Un explorador temerario é un “argonauta”.




    Aínda dicimos que tal persoa ten o carácter “xovial” (de Xúpiter), ou “marcial” (de Marte). E un “museo” evoca as musas, un “orfeón” o fantástico Orfeo, un “ateneo” a deusa Atenea.




    A mitoloxía grega, segundo os estudosos, é a máis belida de todas as mitoloxías. Ademais, considérase como obra fundamental do pobo, quen a puxo na boca dos seus poetas. A relixión dos antigos gregos non tivo profetas nin textos como a Biblia, o Corán ou os Vedas. A fantasía popular, para atoparlles unha explicación ós fenómenos da natureza, foi creando esa pluralidade de deuses. Na Ilíada e na Odisea, as dúas grandes obras clásicas dos gregos, atribuídas a Homero (século ix antes da nosa era), aparecen moitas divindades con atribucións perfectamente definidas; pero xa nesa época a teogonía helena sufrira unha longa evolución.




    A comunidade dos deuses estaba organizada de xeito semellante á estrutura social de entón. Á fronte do “estado” atopábase Zeus, que convocaba os demais deuses para celebrar sesións solemnes igual que o facía calquera rei cos notables da corte, e, aínda que a súa decisión era irrevogable, podía ser discutida.




    A morada dos deuses gregos atopábase no cume do Olimpo, a montaña máis alta do país. Alí tiña o seu palacio Zeus, palacio que construíu o laborioso Hefesto. Alí tamén tiñan as súas moradas, menos luxosas, todos os demais deuses do Olimpo. Multitude de divindades inferiores realizaban os traballos e servían o soberano e a súa corte.




    Os deuses gregos tiñan iguais necesidades, debilidades, sufrían desenganos, delinquían, pelexaban entre si e, algúns, ata morrían. En realidade, os gregos crearon os seus deuses a imaxe e semellanza dos mortais.




    Sentado no seu trono, Zeus recibía nun fastoso salón a todas as divindades olímpicas. As musas entoaban melodías que danzaban as Grazas, mentres Hebe servía a todos, en copas de ouro, o gorentoso néctar, que aledaba o corazón e proporcionaba xuventude eterna.




    Ó pé do trono de Zeus atopábase Temis, ou a “xustiza eterna”, venerable nai das horas, inspiradora da boa orde e conselleira do deus. E, cando Zeus desexaba transmitir as súas decisións ós homes, a mensaxeira era Iris, a do arco que leva o seu nome. Deusa de pés moi lixeiros e de relucentes ás, que descendía á Terra coa mesma velocidade da chuvia e repetía unha por unha todas as ordes do señor. Logo voaba de novo ó trono de Zeus e agardaba, vixilante, a próxima disposición do soberano.




    Pero Temes e Iris non eran as únicas deidades auxiliares de Zeus no goberno do universo, tamén lles axudaban as parcas. Elas habitaban preto das Horas, nun palacio de bronce, en cuxas paredes escribían os destinos humanos e o movemento que debían seguir os astros. Ningún ser, mortal ou inmortal, podía borrar o que elas escribían.




    O culto que os gregos dedicaban ós seus deuses era moi singular. As divindades, por teren caracteres moi humanos, non lograban acadar un gran respecto. E, por iso, cando un deus non cumpría co prego que lle facían, collíanlle xenreira. O grego da antigüidade, ademais, non coñecía outra oración que a que imperiosamente dirixía ó seu deus cando estaba a piques de comezar unha empresa importante.




    Facían sacrificios nos altares, case sempre de ovellas, bois, porcos e cabras. Tamén se ofrecían obxectos.




    Os ritos que se celebraban nos fogares eran presididos polo cabeza de familia. Os da cidade eran efectuados polo maxistrado ou “arconte”, como sumo sacerdote que era da relixión do Estado, e os deuses aceptaban todos os seus actos.




    Estes costumes, como é doado comprender, deron un gran poder ós gobernantes, que o aproveitaban na propia comenencia, facéndolles dicir ós deuses todo aquilo que conviñese ós seus intereses particulares e ós do seu goberno. Xa levamos dito que os gregos procuraron atoparlles explicación ós fenómenos da natureza nos poderes que lles concederon ós seus deuses; digamos, ademais, que cada cidade foi colocada baixo da tutela dunha divindade, dedicábanselle altares e ricos monumentos, restos dos cales chegaron ata nós; tal é o caso do Partenón, que se ergue na Acrópole de Atenas e que estivo dedicado ó culto da deusa Atenea.




    A orixe do universo




    Saber como se formou o noso planeta, e como apareceu a vida nel, foi sempre un degoxo dos homes. Os pobos antigos, descoñecedores da ciencia e dos descubrimentos que esta faría séculos despois, procuraban aclarar o que consideraban un misterio, moito antes de que todos estivesen acordes na teoría da redondez da Terra. Os gregos, pola súa parte, concibiron a xenealoxía dos seus deuses e con ela trataron de explicarse a grande incógnita.




    Coidaban que a Terra era plana e circular, pero ademais colocaron o seu país no centro dela, sinalando o monte Olimpo ou Delfos (famosa polo seu oráculo) como o centro do mundo.




    Arredor do disco terráqueo que imaxinaban os gregos, atopábase o río Océano, cuxa corrente ía de norte a sur, na metade oriental, e de sur a norte na metade occidental. Esta corrente era continua e nada nin ninguén podía detela, darlle presteza ou minguar o seu curso.




    Como descoñecían case totalmente os demais pobos que daquela existían, a extraordinaria imaxinación que tiñan ocupouse de poboar os confíns daquel mundo ideado por eles, e así chegaron a inventar unha rexión chamada Campos Elisios, Campos Afortunados ou Illas dos Benaventurados, no occidente da Terra. Aquí moraban os humanos que os deuses premiaban coa vida eterna.




    O norte e o sur dos confíns da Terra achábanse ocupados por pobos felices que gozaban do favor dos deuses, ata o extremo de pasaren estes grandes tempadas naquelas rexións.




    En canto á saída do Sol, a Lúa e as estrelas, pensaron que emerxían do Oriente, daquel Océano que arrodeaba a Terra, e que camiñaban logo polo aire alumeándoo todo.




    Mais, denantes da terra, dos ríos, dos mares, das árbores e dos homes, que había? Pois ben, o Caos, que contiña no seu todo canto habería de ser o mundo, pero nunha masa homoxénea, sen precisión e sen orde.




    Apareceu logo Xea (a Terra), fértil nai de todos, comezo e sostén das cousas; e Eros, o fermoso inmortal que domina o amor. Desta parella naceu Urano (o Ceo), a quen se uniu Xea para que nacesen os doce titáns: Océano, Ceo, Crío, Hiperión, Xapeto, Cronos, Temis, Mnemósine, Tetis, Tea, Febe e Rea; os ciclopes, que eran tres: Arxes, Estéropes e Brontes; e os Hecatonquiros, monstros de cen brazos, que eran igualmente tres: Briareo, Coto e Xigues. Foi a dinastía dos Uránidas.




    Encerrado por súa nai, Cronos matou a Urano, quen adiantou, antes de morrer, que tamén o seu fillo sería destronado por un dos seus descendentes.




    Cronos casou coa súa irmá Rea, comezando así a segunda dinastía. Desta unión naceron tres fillas: Hestia, Deméter e Hera, e tres fillos: Hades, Poseidón e Zeus.




    A profecía de Urano cumpriuse e Cronos tivo de enfrontarse coa rebelión dos seus fillos, encabezados por Zeus. Para se consolidar no trono, Zeus loitou cos Titáns axudado polos ciclopes e polos hecatonquiros. Cando rematou a loita cos Titáns, foi atacado polos xigantes. Neste derradeiro combate, axudaron a Zeus outras divindades: Apolo, Dionisio, Hera, Atenea, Hefesto, Poseidón, Artemisa, Hécate, Afrodita e as parcas.




    Con esta batalla final, fíxose a paz entre os deuses e quedou constituída a terceira e última dinastía, a dinastía dos Olímpicos. Zeus foi, dende esa, o deus dos ceos e da Terra. Deus omnipotente cuxa vontade acataba o universo, mais compartiu os seus dominios cos seus irmáns: Poseidón, a quen entregou o mar, e Hades, que reina dende entón nos infernos.




    Á beira do deus supremo habitaron dende entón as que con el foron as doce divindades do Olimpo definitivo: Hera, Poseidón, Apolo, Atenea, Afrodita, Ares, Hefesto, Hestia, Deméter, Artemisa e Hermes.


  




  

    As divindades do Olimpo


  




  

    Zeus




    Zeus (Xúpiter)1, fillo de Rea e de Cronos, converteuse en deus supremo logo de destronar o seu pai e de loitar cos Titáns e cos Xigantes; pero tamén releou cos seus irmáns Poseidón e Hades, e levou a cabo grandes proezas ata convencelos de que era o único merecedor do trono do Olimpo. Non obstante, compartiu con eles o seu reino, aínda que non o seu poder absoluto, e entregoulles o dominio do mar e dos infernos, como dixemos.




    O home grego imaxinaba a Zeus con mesta cabeleira crecha, barba abondosa, ollos aleutos e cellas moi expresivas. Cando Zeus move as cellas, tremela todo o Olimpo. Os gregos, cando ollaban o ceo, podían dicir se o deus estaba ledo, triste ou carraxento.




    A tormenta castigaba as illas gregas. “Zeus trona”, dicían en todas partes. Ollos non abondaban para poder ver todas as cores da primavera, o Olimpo florecía, florecía toda Grecia, a vida aledábase: “Zeus é feliz, sorrí en cada flor”.




    Zeus comparte o palacio real do Olimpo con Hera, a súa esposa. A miúdo Hera quéixase de Zeus. El é un deus namoradeiro, dedícase a seducir deusas e mortais, e son moitísimos os fillos que ten. Pero sempre volve a Hera, porque ningunha lle inspirou tanto amor. Hera, a pesar de todo, élle sempre fiel.




    De Zeus agardaban os homes o ben e o mal, porque era el quen os distribuía e nivelaba na vida dos mortais. En troques, non dispoñía os destinos, nin sequera o seu. Este era o labor das Parcas.




    O culto a Zeus difundiuse polo mundo antigo máis ca o de ningún outro deus grego. Moitos templos e monumentos fóronlle ofrecidos en distintos lugares. En Grecia, os máis importantes erguéronse na cima do monte Liceo (Arcadia); en Dodona (Epiro), cuxo oráculo era considerado o máis antigo; e, en Olimpia, onde estivo a partir do século v (antes da nosa era) a estatua de Zeus esculpida por Fidias, unha das sete marabillas do mundo.




    Estáballe consagrada a aguia. Os seus atributos son o cetro e o raio, que usa como arma.




    

      

        1. Os nomes que aparecen entre paréntese son os nomes latinos dos deuses gregos.


      


    


  




  

    Hera




    Hera (Xuno) pertence á dinastía dos Olímpicos, xa que é un dos sete fillos de Cronos e Rea. Zeus fíxoa súa esposa e foron as deles as vodas máis sonadas de cantas se levaron a cabo no Olimpo. As Grazas engalanaron a festa nupcial e Xea, a Terra, regaloulles a esplendorosa árbore dos froitos de ouro que custodiaban as hespérides.




    Mais, polo seu casamento con Zeus, Hera non se converteu na raíña dos deuses. Ela, como os demais, estivo sometida á omnipotencia do seu marido, quen lle concedeu, iso si, o poder profético.




    Os gregos representaban a Hera como unha maxestosa matrona de rostro sereno e ollos grandes. Levaba un diadema sobre os cabelos peiteados en dúas metades e cubríase cunha túnica fermosa que axustaba no van cun cinto de mil fíos de ouro.




    A real parella andaba acotío de renega, sempre a causa dos celos de Hera, e ata se dixo que nestas ocasións Zeus castigaba a súa esposa por tales protestas. Ela, ofendida, acaba por deixar o palacio real e ir vivir longo tempo na illa de Eubea. Arrepentido, Zeus vai na procura dela e Hera volve para seguir sendo a de sempre, a máis sufrida das esposas.




    Hai quen quere maxinar a Hera con xenreira, enganando a Zeus, mais o seu carácter esencial foi a castidade, e sempre presidiu os matrimonios e os nacementos, axudada nestes pola súa filla Ilitía.




    Agora ben, así como Hera non quixo vingar co engano a infidelidade de Zeus, o que si fixo foi castigar cos máis temerosos tormentos a todas as mulleres que amou o soberano, e os fillos que con elas tivo.




    Co tempo, a Hera outorgáronlle máis e máis poderes. Fixérona raíña dos ceos e dos astros, e o seu poder chegou moi á beira do de Zeus, naturalmente a expensas do que el tiña.




    O culto da Hera chega a ser un dos máis difundidos e máis puros da Grecia. Sacrificábanlle años, touros, xovencas, cabras brancas… Dedicáronlle case tantos templos coma a Zeus, dos que o máis importante foi o que se ergueu en Eubea, entre Argos e Micenas.




    Neste templo, que se adornou coas figuras das tres Grazas, atopábase unha xigantesca estatua de Hera (feita de ouro e marfil), obra do escultor Policleto. A imaxe creada por Policleto leva un diadema a xeito de viseira sobre da testa e un veo nupcial. A túnica, que a cubría case totalmente, deixaba descubertos soamente a cabeza e os brazos.




    O cuco, as pombas, o miñato e o pavón son as aves que lle están consagradas.




    Os atributos de Hera son o cetro, a coroa e o veo.


  

OEBPS/image/1.jpg
EDIT m)i 6RLAXIA





OEBPS/font/AGaramondPro-Bold.otf


OEBPS/font/AGaramondPro-Italic.otf


OEBPS/font/Garamond.TTF


OEBPS/image/epub-2023.jpg
ePUB
2023





OEBPS/font/AGaramondPro-Regular.otf


OEBPS/font/Garamond-Italic.TTF


OEBPS/image/Mitos-e-lendas-da-vella-Grecia.jpg





